
ఆదిరూప నమస్తుభ్యం నమస్తుభ్యం పితామహ ।
విరాటాఖ్య నమస్తుభ్యం విశ్వకర్మన్నమోనమః ॥ ౧॥
ఆకృతికల్పనానాథస్త్రినేత్రీ  జ్ఞాననాయకః  ।
సర్వసిద్ధిప్రదాతా   త్వం విశ్వకర్మన్నమోనమః ॥౨॥
పుస్తకం జ్ఞానసూత్రం   చ కమ్బీ సూత్రం  కమణ్డలుమ్  ।
ధృత్వా సంమోహనం దేవ విశ్వకర్మన్నమోనమః ॥ ౩॥
విశ్వాత్మా భూతరూపేణ నానాకష్టసంహారక  ।
తారకానాదిసంహారాద్విశ్వకర్మన్నమోనమః ॥ ౪॥
బ్రహ్మాణ్డాఖిలదేవానాం   స్థానం  స్వర్భూతలం తలమ్ ।
లీలయా రచితం యేన విశ్వరూపాయ తే నమః ॥ ౫॥
విశ్వవ్యాపిన్నమస్తుభ్యం త్ర్యమ్బకం  హంసవాహనమ్ ।
సర్వక్షేత్రనివాసాఖ్యం  విశ్వకర్మన్నమోనమః ॥౬॥
నిరాభాసాయ నిత్యాయ సత్యజ్ఞానాన్తరాత్మనే  ।
విశుద్ధాయ  విదూరాయ విశ్వకర్మన్నమోనమః ॥ ౭॥
నమో వేదాన్తవేద్యాయ వేదమూలనివాసినే ।
నమో వివిక్తచేష్టాయ  విశ్వకర్మన్నమోనమః ॥౮॥
యోనరః పఠతే నిత్యం విశ్వకర్మాష్టకమిదమ్  ।
ధనం ధర్మం చ పుత్రశ్చ  లభేదాన్తే పరాం గతిమ్ ॥౯॥
ఇతి విశ్వకర్మాష్టకం  సమ్పూర్ణమ్  ।

